
Adroddiad Blynyddol 
Safonau’r Gymraeg
Blwyddyn ariannol hyd at 31 Mawrth 2021

CYFLWYNIAD

Sefydlodd Mesur y Gymraeg (Cymru) 2011 
fframwaith cyfreithiol i osod dyletswyddau 
ar sefydliadau penodol i gydymffurfio 
â safonau o ran y Gymraeg drwy is-
ddeddfwriaeth (Rheoliadau Safonau’r 
Gymraeg (Rhif 2) 2016). 

Mae dyletswydd ar S4C i gydymffurfio 
gyda safonau mewn perthynas â’r 
Gymraeg. Yn deillio o hyn, mae gan S4C 
ddyletswydd sy’n golygu na ddylai drin y 
Gymraeg yn llai ffafriol na’r Saesneg yng 
Nghymru. 

Bwriad y safonau yw: 

• Ei gwneud yn eglur beth yw 
dyletswyddau sefydliadau o ran y 
Gymraeg;

• Ei gwneud yn fwy eglur i siaradwyr 
Cymraeg pa wasanaethau y gallent 
ddisgwyl eu derbyn yn Gymraeg, a

• Sicrhau mwy o gysondeb o ran 
gwasanaethau Cymraeg a gwella eu 
hansawdd. 

Mae Hysbysiad Cydymffurfio S4C a 
manylion y safonau sy’n berthnasol iddi ar 
wefan S4C. Nid yw’r safonau yn cwmpasu 
pob agwedd o swyddogaethau S4C; 
mae darlledu wedi ei eithrio o gwmpas 
y safonau felly nid oes disgwyl i S4C 
gydymffurfio â safon os yw’r safon honno, 
ac i’r graddau y mae’r safon honno, yn 
ymwneud â darlledu. 

Mae’r adroddiad blynyddol hwn yn adrodd 
ar y flwyddyn ariannol 2020-2021 yn unol 
â gofynion y safonau.

SGWRS DAN Y LLOER

S4C – YN RHOI LLWYFAN I’R 
GYMRAEG AR Y SGRIN
Fel yr unig wasanaeth teledu Cymraeg, 
mae’r iaith yn greiddiol i fodolaeth S4C 
ac yn ganolbwynt allweddol i’w holl 
ddarpariaeth. Mae’r rôl hollbwysig y 
mae S4C yn ei chwarae o ran cynnal a 
hyrwyddo’r Gymraeg wrth galon ei diben 
cyhoeddus unigryw. 

Gan amrywio o Cyw, ein ffrwd cyn-ysgol, 
i Stwnsh, a Hansh, ein brand ieuenctid 
ar-lein, a gyda chynnwys sy’n cwmpasu 
drama, chwaraeon, newyddion, adloniant, 
rhaglenni ffeithiol, ffydd a mwy, mae S4C 
yn cynnig y cyfle i glywed a mwynhau’r 
Gymraeg ar draws pob genre. Nid oes 
darlledwr arall yn comisiynu ac yn creu 
cynnwys fel S4C ac mae ein bodolaeth 
yn sicrhau nad yw cynnwys Cymraeg yn 
cael ei alltudio i gorneli tywyll yr amserlen 
ddarlledu. 

Mae’r cyfnod adrodd wedi bod yn 
flwyddyn heriol iawn o dan gysgod 
pandemig Covid-19, ond er hyn mae S4C 
wedi parhau i ffynnu ac wedi profi’i hun 
fel gwasanaeth hynod o werthfawr. Yn 
wir, yn ystod y cyfnod daeth yn amlwg 
bod rôl S4C fel un o gonglfeini’r iaith yn 
bwysicach nag erioed. 

Yn ystod yr wythnos y cyhoeddwyd 
cyfnod clo cyntaf Covid-19 ym mis Mawrth 
2020, lansiodd S4C Ysgol Cyw i gefnogi 
dysgu gartref. Mae Ysgol Cyw yn cynnig 
cynnwys Cyw a Stwnsh (wedi’i anelu 
at blant 7-11 oed), adnoddau ar-lein ac 
apiau i helpu rhieni oedd gartref gyda 
phlant ifanc ac yn chwilio am gynnwys o 
ansawdd uchel i addysgu a diddanu eu 
plant. Lansiwyd ap Antur Cyw S4C yn 
ystod y cyfnod clo cyntaf. Datblygwyd 
yr ap gan TinInt a Chanolfan Peniarth, 
ac mae’n cyflwyno sgiliau gan gynnwys 
rhifedd a llythrennedd i blant cyn-ysgol. 

Fel rhan o’n nod i roi cynnwys ar ystod o 
lwyfannau, rydym wedi parhau i arloesi’n 
ddigidol dros y flwyddyn diwethaf gan 
gyrraedd sawl carreg filltir nodedig yn 
hanes S4C. Fis Rhagfyr 2020 oedd y mis 
uchaf erioed o ran sesiynau gwylio ar brif 
dudalen Facebook y sianel, gyda 994.7k 
o sesiynau gwylio. Mae hyn yn dangos 
yn glir bod galw am gynnwys o ansawdd 
uchel yn y Gymraeg ar lwyfannau digidol. 
Yn cyrraedd y brig oedd clip fideo’r gân 
elusennol Dwylo Dros y Môr, ac eraill 
megis Dathlu Dewrder, Dolig Ysgol Ni: 
Maesincla a Cefn Gwlad: Dathlu Dai. 

Yn ogystal â Facebook, mae cynnydd 
wedi bod ar safleoedd Twitter a YouTube 
S4C, gyda Cyw yn parhau fel y sianel 
YouTube fwyaf poblogaidd i S4C. Mae 
ein gwasanaeth ar-lein ac ar alw, S4C 
Clic, wedi llwyddo i gynyddu nifer y 
cofrestriadau i dros 200,000 yn ystod 

y cyfnod. Ac yn ystod y cyfnod adrodd, 
denodd S4C Clic bron i 1,000 o wylwyr 
o Dwrci, gyda’r gyfres ddrama Fflam yn 
denu diddordeb arbennig ac yn rhoi’r 
Gymraeg ar lwyfan rhyngwladol. 

Mae Hansh yn parhau i fod yn boblogaidd 
gyda’n gwylwyr dan 34 ac yn rhoi 
llwyfannau newydd i’r iaith i gyrraedd 
cynulleidfaoedd newydd hefyd. Am yr ail 
flwyddyn yn olynol, cynhaliodd Hansh y 
gystadleuaeth Her Ffilm Fer gyda her 2021 
yn dathlu Mis Hanes LHDTC+. Cafodd 16 
ffilm eu creu ledled Cymru, ac mae modd 
gwylio’r rhain ar sianel YouTube Hansh.  

Mae Cyw wedi bod yn wasanaeth 
amhrisiadwy i blant a rhieni sydd wedi 
bod eisiau dysgu a chadw sgiliau yn y 
Gymraeg yn ystod cyfnodau cloi. FFLAM

PRIF WEINIDOG MEWN PANDEMIG

Yn ystod y flwyddyn, lansiodd S4C 
wasanaeth newyddion digidol newydd 
gan benodi tîm o newyddiadurwyr yn 
fewnol am y tro cyntaf erioed. Daeth S4C 
a Chwmni Golwg i gytundeb arloesol 
hefyd i gyhoeddi a churadu straeon 
newyddion fel rhan o’r gwasanaeth yma 
sy’n cyfrannu at blwraliaeth newyddion yn 
y Gymraeg. 

Yn ystod y cyfnod adrodd, mae S4C 
wedi ymrwymo i gefnogi addysg 
yng Nghymru drwy nifer o wahanol 
brosiectau. Yn ogystal ag Ysgol Cyw ac 
Ap Antur Cyw (sydd bellach ar gael i’w 
ddefnyddio yn Llydaweg a Chernyweg), 
mewn partneriaeth â Chanolfan Peniarth 
cyhoeddwyd pecyn o adnoddau 
addysgiadol yn seiliedig ar y gyfres Amser 
Maith Maith yn Ôl sydd ar gael ar Hwb 
Llywodraeth Cymru. Bellach, mae 80 awr 
o gynnwys ychwanegol S4C hefyd ar Hwb 
i’w defnyddio yn rhad ac am ddim. Mae’r 
cynnwys ar Hwb yn cynnwys rhaglenni 
plant megis Shwshaswyn a Dwylo’r Enfys, 
rhaglenni o’r brif amserlen megis Cynefin 
a DRYCH a ffilmiau sydd ar cwricwlwm 
Safon A, AS a TGAU megis Martha, Jac a 
Sianco ac Y Gwyll. Mae hyn yn rhan o’n 
hymrwymiad i gefnogi siaradwyr Cymraeg 
y dyfodol. 

Rydym yn parhau i weithio mewn 
partneriaeth strategol gyda’r Ganolfan 
Dysgu Cymru Genedlaethol ar ddatblygu 
cynnwys sydd yn addas ar gyfer dysgwyr. 
Mae ffrwyth y bartneriaeth yma i’w 
gweld ar y sgrin ac yn y banc o adnoddau 
i gefnogi dysgwyr sydd yn cael ei 
hadeiladu ar S4C Clic. Rhaglen hynod o 
boblogaidd, a ddychwelodd am ei hail 
gyfres yn 2021 oedd Iaith ar Daith. Yn y 
rhaglen, mae pum seleb a’u mentoriaid 
adnabyddus yn dysgu’r Gymraeg ac 
yn mynd a daith o gwmpas Cymru yn 
ymarfer eu sgiliau. Braf iawn oedd gweld 
yr holl sylwadau cadarnhaol yn dilyn y 
gyfres.  Roedd ffigyrau gwylio’r gyfres 
yn ategu ei phoblogrwydd, gyda 50,000 
ar gyfartaledd yn gwylio’r bennod gyda 
James Hook yn dysgu Cymraeg.  

S4C YN GWEITHREDU 
AR Y SAFONAU

Mae S4C yn cydymffurfio gyda’r 
safonau sydd wedi eu gosod arni ac 
wedi parhau i’w gweithredu yn ystod y 
flwyddyn. Rydym yn parhau i gadw copi 
o’r safonau sydd yn berthnasol inni yn 
y swyddfeydd, ar ein gwefan ac ar ein 
mewnrwyd ble mae adran benodol i staff 
gael manylion am y safonau a’u gofynion. 
Mae swyddfeydd S4C yn parhau i fod 
ar gau i’r cyhoedd, ond bydd copi o’r 
safonau perthnasol i’w gweld yno pan 
fydd modd ail-agor. Mae gan S4C bolisi ar 
ddefnyddio’r Gymraeg yn y gweithle, sy’n 
cefnogi defnyddio’r iaith wrth ohebu, a 
chyfathrebu yn ddyddiol. Mae’r polisi hwn 
hefyd ar ein mewnrwyd. 

Mae llofnod e-bost pob aelod o staff yn 
nodi lefel eu rhuglder yn y Gymraeg ac 
yn egluro y gellir gohebu gyda nhw yn y 
Gymraeg. Mi fyddai rhywun sy’n gohebu 
â ni yn y Gymraeg yn derbyn ateb yn y 
Gymraeg ac ni fydd oedi oherwydd hynny. 
Mae hyn hefyd yn wir am gysylltu â phobl 
drwy’r cyfryngau cymdeithasol. 

CYDYMFFURFIAETH – SAFONAU 
CYFLENWI GWASANAETHAU

Mae S4C yn cydymffurfio gyda’r safonau 
cyflenwi gwasanaethau. Yn ystod y 
cyfnod dan sylw mae S4C wedi parhau 
i weithredu y safonau ac i roi ystyriaeth 
flaenllaw i’r Gymraeg wrth ddarparu ei 
gwasanaeth i’r cyhoedd. 

Mae pob aelod o staff sy’n gweithio 
mewn rolau sy’n wynebu’r cyhoedd – yn 
y dderbynfa neu yn ein swyddfa llinell 
gymorth (Gwifren Gwylwyr) yn gwbl 
ddwyieithog. Oherwydd y pandemig ni 
chynhaliwyd digwyddiadau’r haf yn ystod 
y cyfnod, ond polisi S4C wrth recriwtio 
am staff dros dro ar gyfer digwyddiadau 
o’r fath yw i gyflogi unigolion sy’n siarad 
Cymraeg. 

Yn ystod y cyfnod adrodd, ni dderbyniodd 
S4C gwyn oedd yn berthnasol i’r safonau 
darparu gwasanaethau. 

Ym mis Ionawr 2021, trosglwyddodd 
gwasanaethau darlledu S4C i ofal y BBC 
o Sgwâr Canolog. Mae hyn yn benllanw 
partneriaeth ddarlledu newydd yn dilyn 
symud pencadlys S4C i Ganolfan yr Egin, 
Caerfyrddin yn 2018. Y BBC sydd bellach 
yn gyfrifol am ddarlledu a dosbarthu S4C 
ar deledu ac ar-lein a hefyd am isadeiledd 
technegol S4C. Yn sgil y trosglwyddiad, 
cafwyd problemau gyda mewnrwyd 
staff S4C, gyda fersiwn Gymraeg ein 
meddalwedd adnoddau dynol mewnol. 
Tra bro mwyafrif y problemau wedi eu 
datrys, mae peth gwaith i’w wneud eto.

DRYCH Aled Haydn Jones: Ti, Fi A’r Fam Fenthyg

Fel y gwasanaeth teledu Gymraeg, mae 
S4C yn ymfalchïo ei bod yn cynnig y cyfle 
i weithio yn yr iaith ac mae ein prosesau 
yn cael eu gweinyddu i alluogi hyn. 
Rydym yn croesawu ceisiadau swydd gan 
siaradwyr Cymraeg o bob lefel a’r rheiny 
sydd eisiau dysgu. Rydym yn buddsoddi 
mewn hyfforddiant Cymraeg yn ôl y galw, 
ac yn cynnig dosbarthiadau rhad ac am 
ddim ar gyfer staff sydd eisiau dysgu 
Cymraeg neu loywi eu hiaith. Rydym 
yn darparu hyfforddiant a chyfleoedd 
yn ystod oriau gwaith i’n cyflogeion, yn 
cynnwys penaethiaid a rheolwyr. Rydym 
wedi parhau i weithredu hyn yn ystod y 
cyfnod adrodd gyda’r ddarpariaeth yn 
symud ar-lein oherwydd cyfnodau clo. 

Mae S4C yn hysbysebu a chyhoeddi 
swyddi lle mae’r Gymraeg yn hanfodol 
yn Gymraeg yn unig neu yn ddwyieithog. 
Pan nad yw’r Gymraeg yn hanfodol, 
pennir categori ar gyfer rhuglder wrth 
hysbysebu’r swydd a gwneir hyn yn 
ddwyieithog. Prin iawn ydy’r achosion pan 
nad yw’r Gymraeg yn hanfodol, ac rydym 
bob amser yn hysbysebu swyddi yn y 
Gymraeg. 

Caiff y taflenni isod oll eu cyhoeddi yn y 
Gymraeg neu yn ddwyieithog. 
• Ffurflenni cais am swyddi; 
• Gwybodaeth am ein proses gyfweld, 

neu am unrhyw ddulliau asesu eraill 
wrth ymgeisio am swyddi, a

• Swydd-ddisgrifiadau.

Ers symud ein pencadlys i Ganolfan S4C 
yr Egin, rydym wedi hysbysebu a recriwtio 
nifer helaeth o swyddi sydd wedi’u 
cartrefu yng Nghaerfyrddin gan gynnig 
ystod eang o gyfleoedd i weithio yn y 
Gymraeg. Ac mae swyddfeydd yn parhau 
i fod gan S4C yng Nghaerdydd ac yng 
Nghaernarfon hefyd. 

Dyma fanylion ynghylch canrannau staff 
oedd yn meddu’r Gymraeg yn S4C, a’r 
nifer sy’n derbyn cyrsiau Cymraeg o fewn 
cyfnod yr adroddiad: 

(a) Nifer y cyflogeion a weithiodd i S4C yn 
ystod y cyfnod dan sylw oedd yn meddu 
ar sgiliau yn y Gymraeg: 
   Cymraeg rhugl:  103
   Dysgwr:  4
   Ddim yn siarad Cymraeg: 10

(b) Nifer yr aelodau o staff a fynychodd 
gyrsiau hyfforddi a gynigwyd gennym ni 
yn y Gymraeg yn ystod y flwyddyn: 103  

(c) Canran y staff fynychodd fersiwn 
Gymraeg o gwrs oedd yn cael ei gynnig 
hefyd yn Saesneg:     82.7% (Yn seiliedig 
ar nifer cyfartalog y cyflogeion yn ystod y 
flwyddyn.)
 
Yn ystod y flwyddyn, cynhaliwyd 15 cwrs 
hyfforddi perthnasol yn y Gymraeg.

(ch) Nifer y swyddi newydd a’r swyddi 
gwag a hysbysebwyd gennym ni yn ystod 
y flwyddyn a gategoreiddiwyd fel swydd 
sy’n gofyn:

i. Bod sgiliau yn y Gymraeg yn 
hanfodol: 16
ii. Bod angen dysgu sgiliau yn y 
Gymraeg pan benodir i’r swydd: 0
iii. Bod sgiliau yn y Gymraeg yn 
ddymunol: 1
iv. Nad oedd sgiliau yn y Gymraeg yn 
angenrheidiol: 1
Yn ystod y cyfnod adrodd, ni dderbyniwyd 
unrhyw gwynion am gydymffurfiaeth S4C 
gyda’r safonau gweithredu. 

ADNODDAU DYNOL GWEITHLU S4C GORUCHWYLIO

Mae cynllun gweithredu’r Safonau’r Gymraeg ar gael ar fewnrwyd a gwefan S4C. 
Caiff holl egwyddorion y safonau eu cyfathrebu i staff, gan gynnwys aelodau 
newydd, ac mae adran benodol yn cynghori ar y safonau ar ein mewnrwyd. Mae 
gan bob cyfarwyddiaeth yn S4C gyfrifoldeb cyffredinol am weithredu Safonau’r 
Gymraeg yn eu cyfarwyddiaeth eu hunain sy’n berthnasol i’w gwaith gan gynnwys 
cadw cofnodion a monitro fel ein bod yn gallu adrodd yn flynyddol yn union â’r 
gofynion arnom. Mae’r Bwrdd Unedol yn cael eu diweddaru. Fel mater o arfer da, 
rydym yn adolygu’r cynllun gweithredu ac yn cynnig sesiynau briffio a diweddaru 
ar y Safonau i’n staff yn ystod 2021.

HANSH

CYSYLLTU GYDAG S4C

Mae S4C wastad yn falch i glywed barn ein gwylwyr.

Os ydych yn dymuno cyflwyno eich barn am ein rhaglenni neu 
os ydych eisiau gwybodaeth bellach, fe fyddem yn falch i glywed 
gennych. 
Fe allwch gysylltu ag S4C yng Nghaerfyrddin, yng Nghaerdydd 
neu Gaernarfon, dros y ffôn, drwy e-bost, Twitter, Facebook, 
Instagram neu drwy lythyr. 

Gwefan 
s4c.cymru

Ebost  
s4c@s4c.cymru 

Gwifren  
0307 600 41 41

Canolfan S4C Yr Egin 
Caerfyrddin 
SA31 3EQ

Swyddfa Caerdydd 
S4C 
3 Y Sgwâr Canolog 
Caerdydd 
CF10 1FT

Swyddfa Caernarfon 
S4C Doc Fictoria 
Caernarfon 
Gwynedd 
LL55 1TH

Mae croeso i chi gysylltu ag S4C yn y Gymraeg, ac os byddwch 
chi’n gwneud hynny byddwn yn ateb yn y Gymraeg ac ni fydd 
oedi oherwydd hynny. 


